
ÖN SÖZ

CÜMHURİYYƏTƏ GEDƏN YOLUN ŞAİRİ ‒ 
MƏHƏMMƏD HADİ

 
Haqqında az yazılan, az tədqiq olunan, poeziyası 

ərəb-fars izafətlərindən yoğrulmuş çətin anlaşılan di-
lin şairidir Hadi. Amma çətinlik bunlarda deyil, əlbəttə. 
Hadi yaradıcılığı bütün parametrləri ilə XX əsr dünya 
poeziyasının ölçülərinə adekvatdır. Onu bu ölçülər daxi-
lində araşdırmaq, bu yöndən tədqiq etmək müəyyən es-
tetik səviyyəyə yetmək tələb edir müəllifdən. Və tək onu 
yox, XX əsrin birinci yarısında yaşayıb-yaratmış əksər 
sənət fədailərimizin irsini.

Məhəmməd Hadi sovet rejiminin qurbanlarından 
biri oldu. Bu cür vətən sevdalı şairi, dövrün Osmanlı 
mətbuatını belə lərzəyə gətirən, açıq və üsyankar yazıları-
na görə barəsində ölüm hökmü kəsilən nəhəng bir sənət-
karı sovet hökuməti sərxoş, sərgərdan biri kimi tanıtdı 
bizlərə. Taleyin hökmümü deyək buna, ya göy qübbəsi 
altında heç nəyin boşuna axıb getməməsimi adlandıraq, 
bilmirəm, hər halda böyük gələcək onların xeyrinə işlədi. 

İndi budur, Cümhuriyyətin yüzüncü ildönümünü qeyd 
edirik, bu söz ardınca bir qism ad gətirir. Vaxtilə sovet 
rejiminin silməyə, yox etməyə çalışdığı bir qism ad... Bu 
onların haqqıdır. Çünki Azərbaycan Cümhuriyyəti bir 
tarixi, ideoloji və siyasi fakt olaraq yalnız tarixi şəraitin 
məhsulu deyil, XIX əsrin sonu XX əsrin əvvəlləri boyu 
milli siyasi, ədəbi və fəlsəfi düşüncənin nəticəsidir. Hə-
min illərdə bizdə milli dövlətçilik ideyasının tarixi uzağa 
getməsə də, milli mənlik şüurunun yaranmasının aspekt-
ləri bədii düşüncəyə söykənirdi. 1918-ci ildə yaradılan 
Azərbaycan Cümhuriyyəti də əqidə və məslək birliyinin 
təzahürü kimi ərsəyə gəldi, seçilmişlərin, yüksək zəka və 
intellekt sahiblərinin əməl göstəricisi oldu. O da maraq-
lıdır ki, bizdə heç vaxt intellekt və emosiya potensialı o 
dönəmdəki kimi  toplu şəklində üzə çıxmadı ‒ vahid ədə-
bi-estetik qayəyə xidmət mənasında yəni. Cümhuriyyət 
ədəbiyyatının tədqiqatçısı Alxan Bayramoğlu yazır ki, 
“… nisbətən üzdə olub qabarıqlığı ilə nəzərə çarpan milli 
özünüdərk və milli istiqlaliyyət arzusu və idealından irəli 
gələn vətənpərvərlik hissinin bədii əksi dövrün poeziya 
və nəsrində özünün dolğun bədii əksini tapmış, hətta 
poeziyada tərənnüm və milli özünüdərkdən doğan milli 
ləyaqət və şərəfin vəsfi digər mövzu və problemləri köl-
gədə qoymuşdur”.

Bu intellekt və emosiya potensialının ehtiva olundu-
ğu ən yaxın ünvan Məhəmməd Hadidir. Tək yaradıcılığı 
ilə yox, bütünlükdə tərcümeyi-halı ilə...

 Bilirsinizmi nədir, məncə, nüxbeyi-amal?
Könüldəki əməlim millətin səadətidir...
Ey Vətən! Ey pəriyi-vicdanım!
...Səni sevmək deyilmi imanım?

 Hadi vətəni sevməyi imanına çevirdi. Vətən haqqın-
da ən gözəl şeirlərin müəllifi kimi yazdı adını milli ədə-
biyyat tarixinə. Hadiyə qədər sevgi obrazının bütün ça-
larları işlənmişdi ədəbiyyatda. Bütün dərinlik ölçülərin-
də gətirilmişdi poeziyaya. Tək Füzuli faktoru kifayət edir 
fikrimizi əsaslandırmağa. Amma vətəni iman kimi, ömür 
kimi sevmək təlimi ilk dəfə Hadinin şeirlərindən saçıldı 
ədəbiyyata. Hadi toplumdan millətə aparan yolun şairi 
kimi doğuldu, bu amal uğrunda yaşadı, bu ideya yolunda 
ömrünü var etdi. Yaşar Qarayev yazır ki, “Hadinin könül 
verdiyi və ömrünün sonuna qədər “məyus olmadığı” bir 
“vüsali yar” həsrəti, əbədi nakam qaldığı, fəqət yolundan 
heç vaxt dönmədiyi bir vüsal intizarı da var idi. Bəs o, nə 
idi?” Burada Cəlil Məmmədquluzadənin müqəddəs üç-
lüyü düşür yada: “Vətən, vətən, vətən; dil, dil, dil; millət, 
millət, millət!”.  Amma Hadi daha çox vətən dərdlərinin 
poeziya yaddaşına çevrilməsinə yol açan şair kimi öndə-
dir.  Abdulla Şaiq yazırdı: “Hadi qədər hürriyyətə həvəs 
göstərən bir şair olmamışdır... hər bir əsərində hürriyyəti 
oxşamadan keçməmişdir”. XX əsrin narahat fikir burul-
ğanlarında yaranan poeziyada  Məhəmməd Hadinin yeri 
və rolu da məhz bu həqiqətdədir. Onun Hürr aşiqi, Cüm-
huriyyətə gedən yolun şairi olmaq statusu daşımasında...

Hadi və romantizm. Məhəmməd Hadi şeirinə dün-
ya ədəbi cərəyanlarının təsiri danılmazdır. Bu dövrdə 
bir tərəfdən türk şeirinin, digər tərəfdən Avropa şeirinin 
milli poeziyamızda təzahürü həm dövrün bir çox sənət-
karlarının Türkiyə və Avropa təhsili görməsindən, ora-
nın ədəbi-ictimai mühiti, yenilikçi şairləri (Türkiyədə 
divan-təriqət şeirinin çərçivələrini dağıtmış N.Kamal, 
Ə.Hamid, T.Fikrət, R.Tofiq, Avropada Höte, Şiller, Bay-
ron, Rusiyada Puşkin, Lermontov, Blok, Yesenin, Bednı, 
 Mayakovski) ilə tanışlıqlarından, həm də tərcümələr 
vasitəsilə təsirlənmədən doğurdu. Ədəbiyyatşünas Əziz 
Mirəhmədov “Məhəmməd Hadi” monoqrafiyasında 
Hadinin məşhur  “İmzasını qoymuş miləl övraqi-həyatə, 
Yox millətimin xətti bu imzalar içində...” beytini nəzər-
də tutaraq yazır ki, “Azərbaycan şairinin bu mübaliğəli, 
həyəcanlı hökmünə də lermontovların, nekrasovların, 
çernışevskilərin dərin vətən sevgisinin, vətəni daha qüv-
vətli, daha gözəl, daha uca mərtəbədə görmək arzusunun 
xüsusi bədii ifadəsi kimi baxmaq lazımdır”. Zənnimizcə, 
Məhəmməd Hadi poeziyasındakı bu təsir daha çox türk 
poeziyasına aid edilməlidir. Bu yöndə ədəbi fikirdə mü-
nasibətlər haçalanır. Şairin daha çox türk şairi Namik Ka-
malla bədii-estetik ruh yaxınlığından bəhs edənlər də var, 
bu müqayisə ilə barışmayıb etiraz edənlər də. Ötən əsrin 
əvvəllərində Məhəmməd Əmin Rəsulzadənin “Əsrimi-
zin Səyavuşu” əsərində oxuyuruq: “Azərbaycan gəncliyi 
saf və səmimi bir niyyətlə türk öyrətmənlərinin tələbəsi 
oldu. Çox keçmədi ki, Namiq Kamal Məhəmməd Hadi-
ni, Əbdülhəq Hamid Hüseyn Cavidi, Məhəmməd Əmin 

də Əhməd Cavadı oğulluğa qəbul etdilər”. Bu mübahisəli 
fikrə reaksiyaya çağdaş dövrümüzün bir çox tədqiqat-
çı alimlərinin  ‒ Vaqif Sultanlının “Azadlığın üfüqləri”, 
“Azərbaycan mühacirət ədəbiyyatı” kitablarında, Əli 
Saləddinin “Əhməd Cavad”, İslam Qəriblinin “Məhəm-
məd Hadi və mətbuat (1905‒1920)” monoqrafiyaların-
da, Qara Namazovun məqaləsində və s. kimi əsərlərdə 
rast gəlirik. Məsələn, gənc tədqiqatçı Tural Hüseynlinin 
“Azərbaycan obrazı müasir Türkiyə romanında” kitabın-
dakı mövzu ilə bağlı belə qənaətlər səsləndirilir:

“Namiq Kamal (1840‒1888) Məhəmməd Hadini 
(1879‒1920) oğulluğa necə qəbul edə bilərdi? N.Kamal 
vəfat edəndə M.Hadinin 9 yaşı var idi. M.Ə.Rəsulzadənin 
haqqında söhbət gedən fikri müqayisə səciyyəsi daşıyır, 
zənnindəyik. Yəni, bu o deməkdir ki, N.Kamal yolunu 
M.Hadi, Ə.Hamidin yolunu H.Cavid, M.Ə.Yurdaqulun 
yolunu isə Ə.Cavad davam etdirmiş, birincilər ikinciləri 
oğulluğa yox, əksinə, ikincilər birinciləri mənəvi atalığa 
qəbul etmişlər”. Buradan məsələnin ikinci məqamına 
diqqət çəkmək lazım gəlir. Bu təsirlə razılaşmayanların 
mövqeyinə. Bu etiraz dalğası ədəbiyyatşünas Azər Tu-
ranın “Əli bəy Hüseynzadə” monoqrafiyasından gəlir: 
“Tədqiqatçılar Hadini bəzən Namik Kamalın haləsin-
də görürlər. ... Amma Namik Kamal hər nə qədər bö-
yüksə, Hadinin lirikası ondan geri qalmaz. Hadi ədəbi 
fikrin yeniliklərə meyli baxımından Namik Kamaldan 
sonradır. Ancaq onun yazdıqlarında estetik feyz, yaxud 
mənəvi füyuzatın püskürdüyü ruhi enerjinin estetika-
sı Namik Kamalda yoxdur”. Zənnimcə, də Məhəmməd 


